
Etorkizuna 

Maratila 

Yolanda Arrieta 

Berritasuna. Fatxadak, egiturak eta perfektibilitatea. Horra Ignacio Paricio Ansuategui, arkitekto eta katedradunaren hitzaldia. Asteleheneko berrietatik interesgarriena ez dakit baina bai iradokitzaileena, kontuan harturik aspaldi honetako errealitate ofizialen kolore erdi marroi, erdi gris matea. 

Ikasleei eskatzen diena? Ingurua behatzea. Zenbat euri egiten du zuen hirian? Haizerik badabil? Adi, etorkizuneko pertsianak eta leihoak diseinatu behar dituzue eta. 

Arkitekturak ezaugarri praktikoa behar omen du, non soziologiak leku handia duen ideia arkitektonikoak jendearen bizitzatik jasoko direlako. 

Ingurua dioenean, hara hor gakoa. Gaur egungo testuingurua oso kontserbatzailea delako. Etxea ez da beti erosten bizitzeko, baizik eta dirua irabazteko. Eta eroslea kate luze bateko begi bat baino ez da. 

Halere, biharko etxebizitzaren ezaugarriak zehazten ditu: oinarrizkoa, babestua, merkea, txikia eta inguruan hornitua. Barruari ere erreparatzen diona: edonorentzat egina, zutaberik gabea, beharren arabera manparez osatzeko irekia eta unez uneko egoeraren arabera barne elementuak aldatzeko edo mugitzeko eragozpenik ezartzen ez duena. 

Oinarrizko hitza: aldaketa. Aldaketa baita irauten duen gauza bakarra. Arkitektura iraunkorra eta, beraz, birziklatzeko modukoa. Kaxa bat non dena marraz eta antola daitekeen uneko funtzioaren arabera. 

Etorkizuna omen. 

Non sinatu behar da? 

